Монгол Улсын Их Хурлын 2009 оны намрын ээлжит чуулганы Төрийн байгуулалтын байнгын хорооны 2010 оны 01 дүгээр сарын 07-ны өдөр (Пүрэв гараг)-ийн хуралдаан 17 цаг 50 минутад Төрийн ордны “А” танхимд эхлэв.

Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 21 гишүүнээс 11 гишүүн ирж, 52.3 хувийн ирцтэй байв. 


Чөлөөтэй: Н.Алтанхуяг, Ж.Батсуурь, Э.Бат-Үүл, Г.Баярсайхан, С.Ламбаа, Д.Одхүү, Ж.Сүхбаатар, Д.Энхбат;


Өвчтэй: Д.Дондог, Р.Раш;

Нэг. УИХ-ын 2008 оны 28 дугаар тогтоолд өөрчлөлт оруулах тухай тогтоолын төсөл (анхны хэлэлцүүлэг)


Хэлэлцэж буй асуудалтай холбогдуулан УИХ-ын Тамгын газрын Ерөнхий нарийн бичгийн дарга Ц.Шаравдорж, нарийн бичгийн дарга С.Магнайсүрэн, зөвлөх С.Энхбаяр, Санхүү, аж ахуй, үйлчилгээний хэлтсийн дарга Б.Ганбат, ерөнхий нягтлан бодогч Д.Жанчивдорж, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт, С.Энхцэцэг нарын бүрэлдэхүүнтэй ажлын хэсэг байлцав.

Тогтоолын төслийн анхны хэлэлцүүлэгтэй холбогдуулан УИХ-ын гишүүн Ц.Нямдорж, Ц.Батбаяр, Д.Лүндээжанцан, Э.Мөнх-Очир, Д.Очирбат нарын асуусан асуултад УИХ-ын Тамгын газрын Ерөнхий нарийн бичгийн дарга Ц.Шаравдорж хариулж, тайлбар хийв. 

УИХ-ын гишүүн Д.Загджав санал хэлэв. 


Ө.Энхтүвшин: - УИХ-ын гишүүний зөвлөх, туслахын болон бие төлөөлөгч, туслахын албан тушаалын сарын цалинг тухайн оны төсөвт батлагдсан хэмжээгээр хуваарилж төрийн албан хаагчийн албан тушаалын цалингийн сүлжээг болон УИХ-ын гишүүдийн саналыг харгалзан Тамгын газрын Ерөнхий нарийн бичгийн дарга тогтооно гэсэн заалт нэмэх гэсэн саналыг дэмжиж байгаа гишүүд гараа өргөнө үү. 


Зөвшөөрсөн:

10


Татгалзсан:

1


Бүгд:


11


Гишүүдийн олонхийн саналаар дэмжигдлээ.  


Тогтоол батлагдсантай холбогдуулан зарим албан тушаалын цалингийн хэмжээг шинэчлэн тогтоох тухай УИХ-ын 2008 оны 01 дүгээр сарын 29-ны өдрийн 7 дугаар тогтоолыг хүчингүй болгох гэсэн саналыг дэмжиж байгаа гишүүд гараа өргөнө үү. 


Зөвшөөрсөн:

10


Татгалзсан:

1


Бүгд:


11


Гишүүдийн олонхийн саналаар дэмжигдлээ.  


УИХ-ын 2008 оны 28 дугаар тогтоолд өөрчлөлт оруулах тухай тогтоолын төслийн анхны хэлэлцүүлгийг хийх нь зүйтэй гэсэн саналыг дэмжиж гишүүд гараа өгнө үү. 


Зөвшөөрсөн:

11


Татгалзсан:

0


Бүгд:


11


Гишүүдийн олонхийн саналаар дэмжигдлээ.  


УИХ-ын гишүүн Ц.Батбаярын гаргасан, УИХ-ын 2008 оны 28 дугаар тогтоолд өөрчлөлт оруулах тухай тогтоолын төслийг анхны хэлэлцүүлгээр нь баталъя гэсэн горимын саналыг дэмжиж гишүүд гараа өгнө үү.


Зөвшөөрсөн:

11


Татгалзсан:

0


Бүгд:


11


Гишүүдийн олонхийн саналаар горимын санал дэмжигдлээ.  

Байнгын хорооноос гарах санал, дүгнэлтийг УИХ-ын гишүүн Д.Очирбат  УИХ-ын чуулганы нэгдсэн хуралдаанд танилцуулахаар тогтов.


Уг асуудлыг 18 цаг 08 минутад хэлэлцэж дуусав. 


Хоёр. “Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаан болон Байнгын хорооны хуралдааны хэлэлцүүлэгт бэлтгэх ажлын хэсгийг байгуулах тухай” Төрийн байгуулалтын байнгын хорооны тогтоол батлах тухай

Хэлэлцэж буй асуудалтай холбогдуулан УИХ-ын Тамгын газрын нарийн бичгийн дарга С.Магнайсүрэн, Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх Н.Цогтсайхан, зөвлөх М.Тайшир, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт, С.Энхцэцэг нарын бүрэлдэхүүнтэй ажлын хэсэг байлцав.


Монгол Улсын Их Хурлын тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаан болон Байнгын хорооны хуралдааны хэлэлцүүлэгт бэлтгэх ажлын хэсгийг УИХ-ын гишүүн Ц.Мөнх-Оргил, Ж.Сүхбаатар, Д.Одхүү, Ж.Батсуурь, Г.Баярсайхан, Д.Энхбат, УИХ-ын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх Н.Цогтсайхан, зөвлөх М.Тайшир, УИХ-ын Төрийн байгуулалтын байнгын хорооны зөвлөх О.Тунгалаг, референт З.Нямцогт нарын бүрэлдэхүүнтэй байгуулахаар тогтов. 

Хуралдаан 18 цаг 10 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН
ХОРООНЫ ДАРГА






Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ







Ц.АЛТАН-ОД
МОНГОЛ УЛСЫН ИХ ХУРЛЫН 2009 ОНЫ 

НАМРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН 

БАЙНГЫН ХОРООНЫ 2010 ОНЫ 01 ДҮГЭЭР САРЫН 07-НЫ ӨДӨР 

(ПҮРЭВ ГАРАГ)-ИЙН ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

Хуралдаан 17 цаг 50 минутад эхлэв. 


Ө.Энхтүвшин: - Гишүүд рүүгээ түргэн утасдаарай. Түргэхэн хуралдчихъя. Нөгөө юуг гишүүд нь татаж авах ч юм яриад л, бичгээр. Гэхдээ татаж авлаа гэхэд заавал энд орж ирж. Шаардлагагүй юу. Одоо 4 гишүүн. Н.Алтанхуяг гишүүн байхгүй, Ц.Батбаяр гишүүн ирсэн байна. Су.Батболд гишүүн хаана байна. Ж.Батсуурь гишүүн байгаа. Г.Баярсайхан гишүүн чөлөөтэй. Д.Дондог гишүүн өвчтэй. Д.Дондог гишүүн уг нь байсан юмсан. Эмнэлэгт хэвтэж байгаа юу. Д.Загджав гишүүн байна. С.Ламбаа гишүүн чөлөөтэй. Д.Лүндээжанцан гишүүн ирсэн байна. Ц.Мөнх-Оргил гишүүн хаана байна. Э.Мөнх-Очир гишүүн ирсэн байна. Д.Очирбат гишүүн, Ч.Сайханбилэг гишүүн, Н.Энхболд гишүүн нарыг түргэн утасдъя. 


Д.Лүндээжанцан: - Нөгөө нэг албан тушаалын цалингийн сүлжээтэй холбоотой тийм үү, манайх нэг дангаараа гардаг. Тэгээд байна шүү дээ нийтдээ ороод л сайхан явчихдаг бол. Манайх ингээд дангаараа харагдахаар өөрсдөө цалин гараад байгаа юм шиг. Тэгвэл тэгээд тогтчих уу. 


4 цагаас хийсэн бол нэлээн гишүүн байх байсан байх даа. 


Ө.Энхтүвшин: - Д.Очирбат гишүүн ирж байна. Ганцхан асуудал. Ө.Энхтүвшин ирсэн, Ц.Батбаяр гишүүн ирсэн. Су.Батболд энэ дотроо байхгүй юм уу? Э.Бат-Үүл гишүүн. Д.Очирбат гишүүн ороод ирэг тэгээд нээе. 


Хурлаа нээе. Хэлэлцэх нэг асуудал байна. УИХ-ын 2008 оны 28 дугаар тогтоолд өөрчлөлт оруулах тухай тогтоолын төслийн анхны хэлэлцүүлэг хийх. Хоёрт нь ажлын хэсэг байгуулах тухай Төрийн байгуулалтын байнгын хорооны тогтоолын төсөл. Ийм хоёр асуудал хэлэлцүүлэхээр санал оруулж байна. Хэлэлцэх асуудлаа батлах уу. 

Нэг. УИХ-ын 2008 оны 28 дугаар тогтоолд өөрчлөлт оруулах тухай тогтоолын төсөл (анхны хэлэлцүүлэг)


УИХ-ын 2008 оны 28 дугаар тогтоолд өөрчлөлт оруулах тухай тогтоолын төслийн анхны хэлэлцүүлгээ хийе. Энэ тогтоолын төсөлтэй холбогдуулж санал хэлэх гишүүн байгаа юу. Д.Загджав гишүүн байна. Д.Загджав гишүүнээр тасаллаа. Д.Загджав гишүүн.


Д.Загджав: - Энэ 28 дугаар тогтоолтой холбоотой хоёр санал байна. УИХ-ын гишүүний зөвлөх, туслахын болон бие төлөөлөгч, туслахын албан тушаалын сарын цалинг тухайн оны төсөвт батлагдсан хэмжээгээр нь хуваарилж, төрийн албан хаагчийн албан тушаалын цалингийн сүлжээг болон УИХ-ын гишүүдийн саналыг харгалзан Тамгын газрын Ерөнхий нарийн бичгийн дарга тогтооно гэсэн заалтыг энэ тогтоол дээр нэммээр байна. 


Хоёрт нь, энэ тогтоол гарч байгаатай холбогдуулаад өмнө нь гарсан зарим албан тушаалтны цалингийн хэмжээг шинэчлэн тогтоох тухай УИХ-ын 2008 оны 01 дүгээр сарын 29-ны өдрийн 7 дугаар тогтоолыг хүчингүй болгох саналтай байна. Баярлалаа. 


Ө.Энхтүвшин: - Өөр санал байна уу? Ц.Нямдорж гишүүн. 


Ц.Нямдорж: - Д.Загджав гишүүн ээ, наана чинь их сонин юм болоод байна. Тэр хүчинтэй мөрдөж байгаа тогтоолыг хүчингүй болгох саналыг чинь өргөн мэдүүлж хэлэлцүүлж байгаа юм уу? 


Ө.Энхтүвшин: - Дагаж. Нэгэнт ингээд явж байгаа учраас. Энэ бол гишүүн бүхэн дээр тэгж гарахгүй байна. Ерөнхийдөө нэг ийм интервал тогтоочихоод, тэгээд тэр хүрээндээ. Тэгээд ажлын үр дүнг нь бас харгалзаад. Төсөв багатай жилдээ бол багахан. Төсөв байгаа үедээ тэр хэмжээгээрээ бас нэмэгдүүлээд олгож болохоор. Гэхдээ ажлын үр дүнг харгалзаж. Ингэж өөрчлөх, ийм нэмэлт оруулах санал байгаа юм л даа. Энэний нарийн цаад зовлон бол ийм болчихоод байна. 


Д.Лүндээжанцан дарга УИХ-ын дарга байх үед тогтоосон тэр 7 дугаар тогтоол гэж байгаа юм. Тэр дээр жишээлэх юм бол УИХ-ын гишүүний бие төлөөлөгч хөдөө ажиллаж байгаа хүний сарын цалинг 160 мянган төгрөг гээд тогтоосон байгаа юм. Одоо бид чинь нөгөөх төсвөө нэмсэн байж байгаа. Энэ жилийн төсөв дотор. Ингээд нэмэгдүүлээд цалинг өгье гэхээр чинь тэр наад 7 дугаар тогтоол чинь 160 мянга. Бие төлөөлөгчийнх тэд гээд ингээд тогтоохоор чинь гишүүдийн туслах, бие төлөөлөгчдийн цалинг нэмэгдүүлэх, хөдөлгөх аргагүй болчихож байгаа байхгүй юу. Эсвэл хуучнаараа тэр 160 мянгаараа явах, эсвэл одоо Тамгын газарт өгөөд тэр тухайн жил батлагдсан төсвийнхөө хэмжээгээрээ л. 


Ц.Нямдорж: - Ц.Шаравдорж дарга аа, ганцхан асуулт байна. Гишүүдийн зөвлөх гэж юм байх юм. Энэ 76 гишүүн чинь бүгдээрээ зөвлөхтэй болоод энэ ордон дотор багтах юм уу? 


Ө.Энхтүвшин: - Ц.Шаравдорж дарга. 


Ц.Шаравдорж: - Өнөөг хүртэл УИХ-ын гишүүн туслах, орон тооны бус зөвлөх гээд явж байгаа л даа. Ер нь манай УИХ-ын гишүүдийн нэг ярьж байгаа хүсэлт бол зөвлөхтэй байх ёстой гэдэг юм яригдаад, тэгээд саяны 2010 оны төсөвт үндсэндээ суучихсан. Энэ зөвлөхийн цалин бол ер нь УИХ-ын гишүүний 4 хүний гэдэг юм уу, 3 гэдэг юм уу, 4 хүний дундаж цалин бол УИХ-ын Тамгын газрын референтийн цалинтай тэнцэхүйц нэлээн дээш нь тавьсан. Ийм л байгаа юм. Зөвлөх гэдэг үг байхгүй учраас бид ер нь оруулъя, цалинг нь ч гэсэн өндөр тогтооё гэж ерөнхийдөө УИХ-ын гишүүдээс нь чиглэл аваад оруулаад ирсэн юм. 


Ц.Нямдорж: - Энэ зөвлөхүүд чинь бүгдээрээ ордон дотор суух юм уу? 


Ц.Шаравдорж: - Үгүй үгүй. Тэр байхгүй. Сая энэ төсвийг хэлэлцэх үед манай УИХ-ын эрхэм гишүүн С.Бямбацогт, манай Их Хурлын гишүүд нэлээн их санаачилга гаргасан л даа. Яг үнэнийг хэлэхэд ордны даац үнэхээр хэтэрсэн. Хүнд байгааг Тамгын газар танилцуулсан. УИХ-ын бүх гишүүдээс өгсөн байх ёстой. Одоогийн нэмэгдэх шинэ орон тооны хүн бол энд суухгүй гэдэг дээр. С.Бямбацогт гишүүн надад Ерөнхий нарийн бичгийн дарга аа, энэ тийм асуудал гарахгүй шүү, та битгий санаа зовоорой гэж хэлсэн л дээ. 


Ө.Энхтүвшин: - Ц.Батбаяр гишүүн. 


Ц.Батбаяр: - Ц.Шаравдорж дарга аа, энэ үйлчилгээ аж ахуйн газар байна шүү дээ, энийг төрийн ордноос гаргаж болдоггүй юм уу? Энэ зүгээр л нэг юу шүү дээ. Тэгээд энд зэрэгцээд л. Тэр дотор баахан улсууд авчирч ирээд л. 


Ө.Энхтүвшин: - Ц.Шаравдорж даргын эрх хэмжээнээс хэтэрсэн...


Ц.Шаравдорж: - Энэ бол өнөөдөр хэлэлцэж байгаа асуудал болон энэ асуудлаас өөр юм. Гэхдээ УИХ-ын дэд дарга Г.Батхүү энэ ордны бүх өрөө тасалгааг зохицуулж байгаа ийм эрхтэй шүү дээ. Тэгээд үнэнийг хэлэхэд бүтэн жилийн хугацаанд ямар асуудлыг ярьсан гэхээр ер нь УИХ Төрийн ордноос Засгийн газрын Хэрэг эрхлэх газрын үйлчилгээ, аж ахуйн газар, за тэгээд бусад улсуудыг гаргаж өгөөчээ гэж үнэхээр ярьсан. Тэгээд болдоггүй л юм билээ. Бүр болдогсон бол Төрийн ордондоо УИХ-ын гишүүд нь суугаад, баруун талын нийслэлийн, нийслэл чинь одоо хоёр гурван том өндөр хар байшинтай болсон шүү дээ. Тэгээд тэр ордныхоо статустайгаар баруун тал дээр Засгийн газар нь ороод хийж болохгүй юм уу гэж нэлээн ярьсан юм. С.Баяр даргын үед үнэнийг хэлэхэд энэ боломжтой гээд явж байсан. Тэгээд сүүлдээ эргэж орсоор байгаад Хэрэг эрхлэх газрын нөхдүүд маань болиулсан. Энийг нэлээн дээд түвшинд шийдэхгүй бол болохгүй юм билээ. 


Ө.Энхтүвшин: - Ингээд асуулт дууслаа. Санал дууслаа. Одоо ингээд санал хураалт явуулъя. УИХ-ын гишүүн Д.Загджав дараахь саналыг зарчмын зөрүүтэй гэх үү энийг. Ийм саналыг..


Д.Лүндээжанцан: - Их Хурлын гишүүн болгон нэг ойлголттой байхгүй бол болохгүй. Ц.Шаравдорж дарга аа, нэг гишүүний санал гэж гишүүн болгоны саналаар болох уу, нийтлэг журмаар тогтох уу? Тэгвэл гишүүдийн санал гэдгийг байна шүү дээ юу гэж ойлгох вэ? Хүн болгон миний санал биш гээд байвал яах вэ? Ийм учраас энэ чуулган дээр маргаан гаргамааргүй байна. Зүгээр л шууд санал хураалгаад. Тэр гишүүдийн санал гэдгийг нь хасчихвал яасан юм бэ ерөөсөө. Гишүүд гэж алиныг хэлэх вэ? Нөгөө 70 нь зөвшөөрөхгүй бол яах вэ? Бас зовлон байгаа. Та нар хууль зүйн талаас нь хар л даа наадах юм аа бас нэг. Их Хурлын гишүүдийн санал гэж юуг хэлэх вэ? Ц.Мөнх-Оргил гишүүн хэлээч энэ чинь. Эсвэл наадахаар чинь бол гишүүн болгон өөр өөрийнхөөрөө тус тусдаа энэ дээр нь тэд, энэ дээр нь тэд гэж тавьж өг гэж хэлнэ. Нийтлэг зохицуулахаар болох юм бол Төрийн байгуулалтын байнгын хорооны санал болгосноор байдаг юм уу, нэг тийм юугаа бас гар өргөж шийдүүлэхгүй бол тэдээр боллоо гэж. Энд жаахан хөөрхөн зовлон үүсээд, тэгээд нэг чуулган дотор ингээд л маргуулаад байх нэг юм болгоод. Энэ өөрөө өөрсдөөрөө оролдох юмыг ер нь бага хиймээр байна. Хүмүүс ингээд л Их Хурлын гишүүд өөрөө өөрсдөөрөө ингэдэг гээд яриад унадаг байхгүй юу. Тэгвэл нөгөө гишүүд чинь гомдоцгоогоод унана шүү дээ. 


Ө.Энхтүвшин: - Ц.Шаравдорж дарга та тайлбар өг дөө. 


Ц.Шаравдорж: - Нэгдүгээрт яагаад энэ хоёр үг орсон гэхээр сүлжээг харгалзан гэдэг үг, УИХ-ын гишүүдийн саналыг харгалзан гэдэг энэ үг яагаад орсныг нэгдүгээрт тайлбарлая. Хоёрдугаарт, ямар тохиолдолд Засгийн газрын 2007 оны 351 дүгээр тогтоолоор батлагдсан хавсралтаар 11 зэрэглэл, 5 шатлалтай энэ цалингийн сүлжээ батлагдсан юм. Энэ дотроо багтаж өгнө, нэгдүгээрт. 


Хоёрдугаарт, УИХ-ын гишүүний зөвлөх, туслах болон бие төлөөлөгчийн цалингийн фонд бол УИХ-ын гишүүний өөрийнх нь тэр багцаас гарч байгаа учраас бид зайлшгүй тэр УИХ-ын гишүүнийхээ саналыг авахгүй бол болохгүй байгаа юм. Би бол зөвхөн захирамж гаргаад л түүнийг хуваарилж өгөх үүрэгтэй. Тэгэхээс биш би өөрөө мэдэж тэр Доржид ингэнэ гэх эрх байхгүй юм. Гол цалингийнх нь багц бол УИХ-ынхаа бүрэн эрхийн, гишүүнийх нь төсөвт байгаа учраас ийм үг байгаа юм. 


Ө.Энхтүвшин: - Ингээд санал хураая. Э.Мөнх-Очир гишүүн. 


Э.Мөнх-Очир: - Тэр цалин хуваарилалтын, мөнгөний хуваарилалтын журам дээр нь угаасаа гишүүн саналаа гаргаад, тэр карт байна уу, юугаар нь байдаг юм хуваарилагддаг тийм ээ. Заавал ийм өгүүлбэр оруулж байх шаардлага юу байгаа юм. Дараа нь тэгээд гишүүд мөнгөө тэгье ингэе гэсэн. Тэрнийх нь дагуу мөнгө өгөх гэж байгаа гээд яриад л явна шүү дээ. Тийм л юм яваад байна. Тийм болохоор мөнгөн олголтын тэр журам дээр угаасаа байгаа. Гишүүн саналаа өгснийхөө дагуу тэр тэр юм руу нь шилжүүлнэ, тэгж өгнө гээд ингээд байгаа шүү дээ. Тийм болохоор тэр журмаараа л явна биз дээ. Заавал энэ дээр бид гишүүн санал гаргаж байж тэгж авах юм гэж тодотгож гаргаж ирэх ямар шаардлага байгаа юм. Би тэгж л бодоод байгаа юм. 


Ө.Энхтүвшин: - Хасчих юм уу эсвэл Ц.Шаравдорж дарга аа. УИХ-ын гишүүний санал гэдгийг нь хасаад сүлжээг харгалзан гээд явчих юм уу? Энэ уг нь цаанаа нэг их зарчмын ч юм биш л дээ. Эсвэл хасчих юм уу Ц.Шаравдорж дарга аа. 


Ц.Шаравдорж: - Энд нэг ийм л зовлон байна. Манай УИХ-ын маш олон гишүүд, энэ улсуудынхаа цалингийнхаа хэмжээг бид мэднэ гэж маш олон хүмүүс мэдэгдэж байгаа учраас. Ер нь сүүлд нь УИХ-ын Тамгын газар ингэсэн байна гэвэл бид хэцүү. Тийм учраас болдог бол одоо хүн болгон дээр нь саналыг нь аваад, 4 байхгүй, 3 байна гээд. Ийм байна гээд өгвөл бүр тодорхой болно. 


Ө.Энхтүвшин: - УИХ-ын гишүүний зөвлөх, туслахын болон бие төлөөлөгч, туслахын албан тушаалын сарын цалинг тухайн оны төсөвт батлагдсан хэмжээгээр хуваарилж төрийн албан хаагчийн албан тушаалын цалингийн сүлжээг болон УИХ-ын гишүүдийн саналыг харгалзан Тамгын газрын Ерөнхий нарийн бичгийн дарга тогтооно гэсэн заалт нэмэх гэдэг санал байна. Энэ саналыг дэмжиж байгаа гишүүд гараа өргөнө үү. 


11-ээс 10. 


Дараа нь энэ тогтоол батлагдсантай холбогдуулан зарим албан тушаалын цалингийн хэмжээг шинэчлэн тогтоох тухай УИХ-ын 2008 оны 01 дүгээр сарын 29-ны өдрийн 7 дугаар тогтоолыг хүчингүй болгох гэсэн саналыг бас мөн гаргасан байна. Энэ саналыг дэмжиж байгаа гишүүд гараа өргөнө үү. 


11-ээс 10. 


Д.Очирбат гишүүн ийм санал оруулж байна. 28 дугаар тогтоолд нийслэлд байгаа дүүргийн 30 км дотор Хан-Уул, Чингэлтэй, Сүхбаатар, Сонгинохайрхан дүүргийг оруулж тооцох гэсэн ийм саналыг гаргаж байна. Энэ дээр тайлбар өгөхгүй юу Ц.Шаравдорж дарга аа. 


Ц.Шаравдорж: - Хуучин 28 дугаар тогтоолын хавсралтаар Баянзүрх дүүрэг, Налайх, Багануур дүүрэг гэж нэр зааж орсон. Өнөөдөр яг үнэнийг хэлэхэд жишээ нь энэ гишүүдийн ярьж байгааг бас нэг талаасаа бид хүлээж авах юм бий. Жишээ нь, хойшоо Сонгинохайрхан гэхэд Сүүжийн амралтад очиход энэ чинь 30-аас илүү байгаа шүү дээ. Зүгээр нийтлэг саяны таны томъёоллоор бол болохгүй байна. Жишээ нь төрийн ордноос гараад л Чингэлтэй дүүрэг дээр очиход л наадах чинь томилолт авахаар болж байна шүү дээ. Тийм учраас Засгийн газрын тогтоолд заасан 30 км-ээс илүү гэдэг тэр юмыг бид харгалзахгүй бол нийтлэг байдлаар Чингэлтэй, Сүхбаатар дүүрэг гэж болохгүй байна. Бүр тодорхой, юу гэдэг юм тэр Сүүжийн амралт, өөр тэр манайд харъяа, ялангуяа Сонгинохайрхан дүүрэгт их алслагдсан газрууд байгаа шүү дээ. Партизан байна. Партизан, Сүүжийн амралт гээд орчихвол Сонгинохайрхан орчихно. Өөр бусад нь орж болохгүй. 


Д.Очирбат: - Гишүүн тойрогтоо ажиллахдаа ордноос гараад Тамгын газар дээр нь очих хүртэл хугацаагаар хэмжигддэг юм уу? Хугацаа нь, километр нь. 


Ц.Шаравдорж: - Үгүй ээ, энэ чинь...


Д.Очирбат: - Тэгвэл би өөр юм яриад байна шүү дээ. Тэр Чингэлтэй дүүргийн нутаг дэвсгэрээс, ордон дотроос гараад захын тойргийнхоо гишүүндээ хамрагдахад 38 км Халзангийн даваа хүртэл явж байна. 


Ц.Шаравдорж: - Тэр нь яах вэ та нар хоорондоо ярина биз. Ер нь бол...


Д.Очирбат: - Сонгинохайрхан дүүргийн нутаг дэвсгэр дээр ямар билээ, бүр одоо Сонгины гүүр, Сангийн аж ахуй гээд бүр хойшоо тойроод 30, 40, 50 гаруй, 60-аад км явж байна. 


Ц.Шаравдорж: - Би ганцхан л юм хэлье. Та нарын шийдэх асуудал. Ер нь 2010 оны УИХ-ын батлагдсан төсөв дотор саяны томъёоллоор асуудал оруулбал явах километрын мөнгө ороогүй шүү. 


Ө.Энхтүвшин: - Энд санал гаргасан учраас саналаа хураая даа. 


Д.Лүндээжанцан: - Хөөш, хэдэн удаа Халзангийн даваа орох юм бэ? Хэдхэн айлууд чинь. Тэр хооронд нь нийтлэг үйлчилгээнээс та нар томилолт бичээд өгчих өө. Тэгж болохгүй юу. Тамгын газрын нийтлэг үйлчилгээнээс таны лимитэд орохгүйгээр яг явах гэж байгаа үедээ Тамгын газраас нэг хоногийн хугацаатай ч байдаг юм уу. 


Д.Очирбат: - Салгаж ойлгомоор байгаа юм л даа. Хотын гишүүд гэхээр л тойрог дотроо гэр нь байж байдаг, тойрогтоо байж байдаг. Тэгээд үргэлж мөнхийн нэг тойрогтой ч юм шиг, гэртээ ч юм шиг. Тойрогтоо ажиллахад тэр дундаа ажиллаж байгаа ч юм шиг, ажилгүй ч юм шиг. Зүгээр ялгаад салгаад өгчих ёстой байхгүй юу. Жишээлбэл одоо тойрогтоо ажиллах ёстой. 


Ө.Энхтүвшин: - Ц.Шаравдорж дарга. 


Ц.Шаравдорж: - УИХ-ын гишүүний томилолт дээр УИХ-ын дарга УИХ-ын гишүүнд томилолт өгч байгаа шүү дээ. Тухайн үедээ явах удирдамжид л тэрийгээ оруулаад өгчихвөл саяны Д.Очирбат гишүүний асуудал шийдэгдчихнэ. Тэгэхээс биш явах болгондоо жишээ нь Партизан орохгүй шүү дээ. Орохгүй үед нь өгөхгүй, орох үедээ дараа нь томилолт авна. Тэр дээрээ л, тэр удирдамжид тэнд очно гэдгээ хийчихвэл тэгээд зохицуулаад өгчихөж болно шүү дээ. 


Ө.Энхтүвшин: - Д.Очирбат гишүүн ээ, тэгээд ойлголцоод явчихъя. 


Д.Очирбат: - Ойлголцож байгаа. Тэгэхдээ өнөөдөр, ийм байгаа байхгүй юу. Жишээлбэл одоо бид хэд, хотоос сонгогдсон бид хэд өөр аймаг дээр томилолтоор явъя л даа. 


Ө.Энхтүвшин: - Болно. 


Ц.Шаравдорж: - Болно. 


Д.Очирбат: - Тэгэх юм бол ерөөсөө чи хотоос томилогдсон гишүүн тэнд хөдөө юу хийж явах гээд байгаа юм. 


Ө.Энхтүвшин: - Өгнө. 


Ц.Шаравдорж: - Өгдөг шүү дээ, одоо. 


Д.Очирбат: - Миний хэлэх гэсэн нэг санаа бол ер нь тойрог дээрээ ажиллахдаа бас томилолттой, хугацаатай байя л гэж байгаа юм. Тэрнээс үргэлж мөнхийн хугацаандаа. Жишээлбэл хөдөөнөөс сонгогдсон гишүүд бол чуулганыхаа завсарлагаанаар очоод тойрогтоо ажиллаад, томилолттой хугацаатай яваад, албан ёсны юм шиг болоод ирж байгаа байхгүй юу. Тэгэхэд бид бас албан ёсны хугацаатай, албан ёсны томилолтынхоо хугацаанд яваад ирдэг иймэрхүү л ойлголтын санааг хэлэх гэсэн юм. Тэрнээс өнөөдөр 30 км-ээс нь цаашхи илүү км-ыг нь өгөө гээд. Түрүүн манай бүлгийн дарга загнаж байна л даа. Чи км илүү гаргаж, хэдэн удаа жилдээ явах гээд байгаа юм. Тэрнийхээ мөнгийг ав гээд. Тэр утгаараа биш. Энэ саналыг зүгээр татаад авчихъя. Цаашдаа ер нь тэгж ялгаж салгалгүйгээр бас нэг тийм томилолттой, албан ёсны гэдэг утгаар л оруулж ярьж байгаа юм шүү гэж. 


Ө.Энхтүвшин: - Тэрийг анхааралдаа авлаа. Саналыг татаж авлаа. Сайн байна. Ингээд бүхэлд нь УИХ-ын 2008 оны 28 дугаар тогтоолд өөрчлөлт оруулах тухай тогтоолын төслийн анхны хэлэлцүүлгийг хийх нь зүйтэй гэж үзэж байгаа гишүүд саналаа өгнө үү. 


11-ээс 11. 


Ц.Батбаяр: - Анхны хэлэлцүүлгээр нь батлуулъя гэсэн саналтай байна. 


Ө.Энхтүвшин: - Тэгвэл энэ тогтоолыг анхны хэлэлцүүлгээр нь баталъя гэж үзэж байгаа гишүүд бас гараа өргөнө үү. 


11-ээс 11. 


Илтгэгч нь Д.Очирбат гишүүн байна. 

Хоёр. Байнгын хорооны тогтоол батлах тухай

Байнгын хорооны хуралдаанаар хэлэлцүүлэх бэлтгэлийг хангах үүрэг бүхий ажлын хэсгийг дараахь бүрэлдэхүүнтэйгээр байгуулъя гэж байгаа юм. Энэ маргааш хэлэлцэх эсэхээ шийднэ. Тэгээд энэ ажлыг хэсэг шууд ажилдаа орох учраас нөгөө Их Хурал, дэгийн тухай хуульд нэмэлт, өөрчлөлт оруулах шүү дээ. Энэ ажлын хэсгийн ахлагчаар Ц.Мөнх-Оргил гишүүн. Гишүүдэд Ж.Сүхбаатар гишүүн, Д.Одхүү гишүүн, Ж.Батсуурь гишүүн, Г.Баярсайхан, Д.Энхбат гишүүн, Д.Насанжаргал Эрх зүй, хууль тогтоомжийн хэлтсийн дарга, Н.Цогтсайхан Эрх зүй, хууль тогтоомжийн хэлтсийн ахлах зөвлөх, М.Тайшир, Эрх зүй, хууль тогтоомжийн хэлтсийн зөвлөх, О.Тунгалаг Төрийн байгуулалтын байнгын хорооны зөвлөх, З.Нямцогт Төрийн байгуулалтын байнгын хорооны референт гэсэн ийм бүрэлдэхүүнтэйгээр байгуулъя гэсэн саналыг оруулж байна. Энэ саналыг дэмжиж байгаа гишүүд гараа өргөнө үү. 


Баярлалаа. Өнөөдөр Байнгын хорооны хурал өндөрлөлөө. Баярлалаа та бүхэнд. 


Хуралдаан 18 цаг 10 минутад өндөрлөв.
Соронзон хальснаас буулгасан:


ХУРАЛДААНЫ ТЭМДЭГЛЭЛ 


ХӨТЛӨГЧ







Ц.АЛТАН-ОД

